
A̱swa Swrap 
wwon nu na̱ bvat 
nom a̱kitat, Yesu a̱ 
nat Baitanya. Ka̱ryi 
Lazarut ka a̱ yin kwu Yesu a̱ si 
ku shyek i ka yin shyi ka̱ yemi.
Maryamu a̱ nyyai bu 
a̱gba̱dang shep ka̱sham 
ba̱myyi ba̱nying krum ba̱t 
ba yya di nard a̱ bu krok a a̱tak 
Yesu na a̱ tyyi a̱cat diccu nu na a̱n 
dyang. Swam ba̱myyi na i tyak ka̱ryi ka 
sa̱rei.



Wwon Yahuda Iskariyoti nu, a̱ shyi ka̱yat ba̱pfong 
swak bu ba̱hwa Yesu ka ni, a̱ drok a̱ nat di ba̱cecet 
ba̱gado Ka̱za ba, a̱ ga si ba̱ brang ba 
pyyem Yesu. A̱ si ryat ba̱ mba, 
ba gwai ba̱gingang, a̱ ku ryi 
ka̱nu mba di ba ni ku tan 
krum. Wwon Yahuda a̱ nwa 
cat diwat ti na̱ nin 
wrak Yesu an bvak 
ba̱nyet Yahuda 
na ni. 



Na̱won pfong a a̱ ma̱ nat a̱ si yya 
ka̱sak ka Yesu na̱n ba̱ tyyei ni a̱ si 
jyi kyangya Swrap wwon na. Ka̱ram 
ka ban shyi i ya na ni, Yesu a̱ sook 
dikwang burodi ti, a̱ dyep Ka̱za mi, a̱ 
sam a̱ ba̱ ka, a̱ hywa da̱ mba, “Yi ya; 
rwam nzuk a̱mi.”



A̱ si bo sook ka̱bandyet ka, a̱ bo 
dyep Ka̱za mi, a̱ bo ba̱ ryi a̱ hywa, 
“Yi sswa ba̱sa̱rei nyin, ba̱sok nzuk 
a̱mi. Mba a̱mi a̱ yet rop-wwon nu 
Ka̱za ka yin dyat a̱ sak ni. Ba̱sok 
nzuk ba ba ni weyang a̱ ga tssu 
a̱ka̱tukyya ba̱nyet ba̱gingang.”



“Siman, Siman, ba ka̱n wwon Ka̱ta̱nyrang ka ya me, a̱ 
ya shang di yak ni. Ma n ka̱ na̱ yya a̱duwa Siman, a gi 
sseng i tyyi rya nwan na an nzuk. Ki a bu brak, a 
ta̱gbak kpikpit ba̱wumbeyang nwan na.” Bitut a̱ hywa, 
“A̱gwam nzuk, ko a nat a a̱jaru ko dikwu, n ni na̱ 
tssup.” Yesu a̱ hywa da̱ nu, “Ka̱pfun kani a ni ton da a 
n bvwo ba bvwa ka̱tat, 
a̱ngbak na̱ ka̱n 
tyyak ba.” 



A̱wwon Yesu a̱ nat bu na̱won 
pfong nu na ka̱bvwa ka̱yaan 
ka ban yei Gesamani ni a̱ si 
hywa da̱ mba, “Nde yi 
swrang kyi n nat ka̱yaani 
n si yya a̱duwa.” A̱ hywa, 
“A̱tyyi nzuk! A̱tyyi nzuk! N 
tun i ka̱bvung kani. Kyang n 
shyi na̱ kaat ba, ma kyang a 
n cat i nkpa a ni yya ba, se 
kyang a a ryi ku myyim i.” 



Yahuda a̱ si bvwa a̱tswa nsoja a̱ bo shya ba̱dogari bat 
Ka̱za ba ba̱cecet ba̱gado Ka̱za ba bu ba̱nyet Farisa na 
ba tom ni. Ba breng nkyang nzwang bu fitila bu 
a̱wuwuk, a̱ nyyai a̱ ba ka̱bvwa ka Yesu bu 
na̱won pfong nu na ba yin shyi ni.
A̱tuba a̱yring ka̱yat mba a̱ tyyak 
a̱kwwa A̱gba̱dang Gado Ka̱za nu, 
a̱ tyet pfwo bvuk yak a. Yesu 
a̱ hywa, “To, ba maai 
a̱mi.” A̱ tyyi bvak a a̱n 
da pfwo na ku creng. 



Ba pyyem Yesu a̱ nat ba̱ nu a̱ si nwa a̱gbang A̱gba̱dang 
Gado Ka̱za ka. Bitut a̱n tssup gba̱gbang. Ba kai rong 
ka̱yat a̱katyyi ka̱ryi ka. 
Bitut a̱ si swrang bu 
ba̱nyet wei rong ba.



A̱kwwa A̱gba̱dang Gado 
Ka̱za a̱yring, a̱ yin yet 
a̱wumba a̱tuba nu Bitut 
na̱ tyyak pfwo nu na ni, 
a̱ hywa, “N bu na̱ ryi a 
la̱mbu nu ba̱ nu baa?” 
Bitut a̱ hywa, “Kaai.” 
Bu ka̱ram iya a̱ngbak 
u a̱ tyyak. Bitut a̱ wruk 
a̱ si kun ba̱gingang. 



Sa̱rei mba ba drok ka̱ yemi bu Yesu 
a̱ nat i di Bilatut, Bilatut a̱ ku zzim, 
“Nwan yet a̱gwam ba̱nyet Yahuda nu 
o?” Yesu a̱ hywa, “A hywa ansham!” 
Bilatut a̱ bo ryat ba̱ mba da̱ ni kaai 
Yesu a̱ wwon. Ma ba 
krok nkun a̱ yya “Ku 
teyang tazwa ka̱teyang, 
ku teyang tazwa ka̱teyang!” 



Wwon Bilatut a̱ ba̱ ryi Yesu ba nat a̱ 
si ku ka̱teyang. Ba ku pyyem a̱ nat ba̱ 
nu. Na̱ wruk a̱ ccok ka̱teyang na; ba si 
tat ka̱rek ka ba yin yei “Ka̱bvwa Nkup 
A̱ccu,” zi diryem ba̱nyet Yahuda ti ba 
yei “Golgota.”



Ka̱ yemi ba si ku teyang 
tazwa ka̱teyang ka a̱nta̱mak 
bu ba̱nyet ba̱yaan ba̱ mba 
ba̱hwa, bu Yesu a̱katyyi ka.



Ka̱nu nom ka a̱ ryyik, labule ka̱yat bat Ka̱za na i tra ba̱ 
a̱katyyi. Yesu a̱ yrek diwan nu ti tazwa a̱ yei a̱ hywa, 
“A̱tyyi, n wwon sso nzuk ji an bvak nwan.” Na̱ bu hywa 
a̱mi a̱ kwu. 



Yusufu, a̱ntyok Arimatiya, a̱ nyyai a̱ 
ba. A̱ shyi i ba̱cecet ba̱nyet 
Yahuda ba. Ba̱nyet ba̱gingang 
a̱ pfong ansham nu, na̱ bo 
tot Dityok Ka̱za ti. Na̱ 
gbung rya a̱ nat di 
Bilatut a̱ si naai na̱ 
ku ryok na̱ sook 
kom Yesu na.

Yusufu a̱ si san 
a̱jijyat a̱tro a̱ bu 

sook Yesu a̱n gat a̱ 
nat ba̱ nu a̱ si nyat i 
ryak a ba rung an 
kpang ni, wwon a̱ 

brek da̱ a̱gba̱dang 
kpang zaan a̱n kup 

ka̱nu ryak ka.



Ka̱ntson tat ka, ka̱tuk A̱sa̱ba̱t a̱ yemi, 
ba̱cecet ba̱gado Ka̱za ba bu 
ba̱nyet Farisa na a̱ nat 
a̱ si mon bu Bilatut
a̱ hywa, “A̱ntyok ka̱ryi, 
zi yring, a̱ntyok diraa 
a̱ywu na̱ ri swat a̱cet 
na̱ hywa, ‘Ki n bvwa 
nom ntat ba ni n 
              shyek.‛    Ba nat a̱ 
                          si yen bat 
                           ka̱nu ryak 
                            ka a̱ sin 
                           sak ba̱nyet 
                            cam ba.”



A̱sa̱ba̱t u na̱ bu seyak, a̱shong a̱ntson 
ka̱tuk Ladi, Maryamu Magadaliya 
bu Maryamu a̱yring u a̱ nat 
cyang ryak a. Ka̱baram 
ba̱cincong ka̱byen ka a̱ 
nwa zun ba̱gingang, 
a̱pfong A̱gwam Ka̱za 
a̱ kyrek nyyai 
Tazwa a̱ bu yrik 
               kpang

ka̱nu ryak ji 
a̱ sak zan a̱ wrak 

a̱n swrang. Ba̱nyet 
cam ka̱nu ryak ba a̱ 
hok ka̱wun a̱pfong 
Ka̱za ka a̱ trim a̱ si 

kwei di nkom ni. 



A̱pfong Ka̱za nu a̱ hywa di ba̱nyring 
iya, “Yi ryok hok ka̱wun ba, n bvwo 
Yesu a̱mi yi cat, a̱tuba nu ba 
ku teyang tazwa ka̱teyang 
ka ni. A̱n shyi kyi ba. Ba 
ka̱n ku shyek dani di 
na̱ yin hywa ni. Yi ba 
i ryi ka̱bvwa ka na̱ 
yin myyi ni.”



Ba wwon ryak a ba ahwa, ka̱wun ka ba̱ ya 
ma ndya mba na na bo sai, a̱ tyong a̱ 
naat a̱ si tyyei ba̱nyet tssup nu ba. 
Bu i ka̱baram Yesu a̱ ba̱ shya a̱ 
hywa da̱ mba, “Ka̱za a̱ ya wwon 
nda.” Ba nyyai a̱ bu pyyem a̱tak 
nu na a̱ ku kok ntong.



A̱ngbom u, Yesu a̱ si ya trung di ba̱pfong nu ba swak 
ba̱ yring ba shyi ya kyangya. A̱ ba̱ byat rot wipfong 
mba na, nkpa yin byyi ban trong ka̱ram ka ba̱yanyet 
ban ba̱ tyyei di ba ku ryi a̱cet ni. Ka̱ram ka A̱gwam 

Yesu na̱n tyak ba̱ryat bani ni, Ka̱za a̱ ku sook a̱ nat ba̱ 
nu Tazwa, na̱ si swrang bvak yak nka.



Rot ka̱sak ka Ka̱za kan cat ka̱sa ka 
ba̱t i, nkpa n byyi kan wrak Ka̱won 
nka ka bu ka̱yring, rot ba̱nyet ba a̱ 

ka̱ san ni ba bo kwi ba, ma a̱ ga shya 
sucet ka̱u di tyak.



Rom 3:23 sa̱rei ba̱nyet ba a̱ nwa a̱ka̱tukyya a̱ si rat 
shii Ka̱za na.

Rom 6:23 To! Ka̱tan a̱ka̱tukyya ka a̱ yet dikwu, ma za̱nang 
Ka̱za ji yet sucet sang ka̱hywat di ba̱nyet ba a̱ mon a̱ccu 

mba bu Yesu Kristi A̱gwam njit ni.

Ibraniyawa 9:27 Koyan a̱ ni kwu nkrang ka̱yring a si nat 
a̱ta̱ssi Ka̱za ka si ku yya shirya.

Afisa 2:8,9 Rot kaat nyin na yet a̱liheri Ka̱za a̱mi, ku bu 
si mon bu ka̱ ryi ndya nyin na. Ku yet kyang a yi yya 

mbvak nyin ni ba; ma za̱nang Ka̱za a̱mi. Da̱ni di kun wi yet 
kwan diccu nyin ni, yi byyi kyang a yi nin ya cin ni ba.

Rom 10:9,10 Ka yrang ka̱nu nwan n hywa, “Yesu a̱ yet 
A̱gwam,” i bu shim ka̱yat rya nwan ka Ka̱za a̱ yin ku shyek 
nyyai a̱yabyen, a ni kaat. Rot ki zi shim ka̱yat ndya njit 

ka, zi ni myim Ka̱za. Ki zi bu hywa di ka̱nu njit ka, 
zi ni kaat.



Yohana 3:16,17 Rot ka̱sak ka Ka̱za kan cat ka̱sa ka ba̱t i, 
nkpa n byyi kan wrak Ka̱won nka ka bu ka̱yring, rot 

ba̱nyet ba a̱ ka̱ san ni ba bo kwi ba, ma a̱ ga shya sucet 
ka̱u di tyak. Rot Ka̱za a̱ tom Ka̱won nka ka ka bu yya ka̱sa 

ka shirya ba, ma ka bu yet a̱ntyok ka̱ san. 

1 Yohana 5:11-13 Shaida ji nji yet: Ka̱za a̱ za ryi sucet 
wityak ka̱yat Ka̱won nka. A̱yin nu a̱ san Ka̱won Ka̱za ka ni a̱ 
san sucet a, a̱yin nu a̱ ma̱ ka̱n ka̱ san ni ba a̱ wai sucet a. 

N ya jem i yi gi bvwo yi byyi sucet wityak, nyin ba̱nyet ba 
wrak ka̱ryong diyrek Ka̱won Ka̱za ni.

